
prAdhAnikarahasyam

પ્રાધાનિકરહસ્યમ્

શ્રીગણેશાય નમઃ॥
અસ્ય શ્રીસપ્તશતીરહસ્પત્રયસ્ય બ્રહ્મવિષ્ણુરુદ્રા ઋષયઃ ,
મહાકાલીમહાલક્ષ્મીમહાસરસ્વત્યો દેવતાઃ , અનુષ્ટુપ્ છન્દઃ ,
નવદુર્ગામહાલક્ષ્મીર્બીજં , શ્રીં શક્તિઃ ,
મમાભીષ્ટફલસિદ્ધયે જપે વિનિયોગઃ॥
રાજોવાચ॥
ભગવન્નવતારા મે ચણ્ડિકાયાસ્ત્વયોદિતાઃ ।
એતેષાં પ્રકૃતિં   બ્રહ્મન્ પ્રધાનં વક્તુમર્હસિ॥ ૧॥
આરાધ્યં યન્મયા દેવ્યાઃ સ્વરૂપં યેન વૈ દ્વિજ ।
વિધિના બ્રૂહિ સકલં યથાવત્પ્રણતસ્ય મે॥ ૨॥
ઋષિરુવાચ॥
ઇદં રહસ્યં પરમમનાખ્યેયં પ્રચક્ષતે ।
ભક્તોઽસીતિ ન મે કિઞ્ચિત્તવાવાચ્યં નરાધિપ॥ ૩॥
સર્વસ્યાદ્યા મહાલક્ષ્મીસ્ત્રિગુણા પરમેશ્વરી ।
લક્ષ્યાલક્ષ્યસ્વરૂપા સા વ્યાપ્ય કૃત્સ્નં  વ્યવસ્થિતા॥ ૪॥
માતુલિઙ્ગં  ગદાં ખેટં પાનપાત્રં ચ બિભ્રતી ।
નાગં લિઙ્ગં  ચ યોનિં  ચ બિભ્રતી નૃપ મૂર્ધનિ॥ ૫॥
તપ્તકાઞ્ચનવર્ણાભા તપ્તક્ઞ્ચનભૂષણા ।
શૂન્યં તદખિલં સ્વેન પૂરયામાસ તેજસા॥ ૬॥
શૂન્યં તદખિલં લોકં વિલોક્ય પરમેશ્વરી ।
બભાર રૂપમપરં તમસા કેવલેન હિ॥ ૭॥
સા ભિન્નાઞ્જનસઙ્કાશા દંષ્ટ્રાચિતવરાનના  ।

વિશાલલોચના નારી બભૂવ તનુમધ્યમા॥ ૮॥
ખડ્ગપાત્રશિરઃખેટૈરલઙ્કૃતચતુર્ભુજા॥
કબન્ધહારં શિરસા બિભ્રાણાહિશિરઃસ્રજમ્॥ ૯॥
તાં પ્રોવાચ મહાલક્ષ્મીસ્તામસી પ્રમદોત્તમામ્ ।
દદામિ તવ નામાનિ યાનિ કર્માણિ તાનિ તે॥ ૧૦॥
મહામાયા મહાકાલી મહામારી ક્ષુધા તૃષા ।
નિદ્રા તૃષ્ણા ચૈકવીરા કાલરાત્રિર્દુરત્યયા॥ ૧૧॥
ઇમાનિ તવ નામાનિ પ્રતિપાદ્યાનિ કર્મભિઃ ।
એભિઃ કર્માણિ તે જ્ઞાત્વા યોઽધીતે સોઽશ્નુતે સુખમ્॥ ૧૨॥
તામિત્યુક્ત્વા મહાલક્ષ્મીઃ સ્વરૂપમપરં નૃપ ।
સત્ત્વાખ્યેનાતિશુદ્ધેન ગુણેનેદુપ્રભ્રં દધૌ॥ ૧૩॥
અક્ષમાલાઙ્કુશધરા વીણાપુસ્તકધારિણી ।
સા બભૂવ વરા નારી નામાન્યસ્યૈ ચ સા દદૌ॥ ૧૪॥
મહાવિદ્યા મહાવાણી ભારતી વાક્ સરસ્વતી ।
આર્યા બ્રાહ્મી કામધેનુર્વેદગર્ભા સુરેશ્વરી॥ ૧૫॥
અથોવાચ મહાલક્ષ્મીર્મહાકાલીં  સરસ્વતીમ્॥
યુવાં જનયતાં દેવ્યૌ મિથુને સ્વાનુરૂપતઃ॥ ૧૬॥
ઇત્યુક્ત્વા તે મહાલક્ષ્મીઃ સસર્જ મિથુનં સ્વયમ્ ।
હિરણ્યગર્ભૌ રુચિરૌ સ્ત્રીપુંસૌ કમલાસનૌ॥ ૧૭॥
બ્રહ્મન્વિધે વિરઞ્ચેતિ ધાતરિત્યાહ તં નરમ્॥
શ્રીઃ પદ્મે કમલે લક્ષ્મીત્યાહ માતા સ્ત્રિયં ચ તામ્॥ ૧૮॥
મહાકાલી ભારતી ચ મિથુને સૃજતઃ સહ ।
એતયોરપિ રૂપાણિ નામાનિ ચ વદામિ તે॥ ૧૯॥
નીલકણ્ઠં રક્તબાહુ શ્વેતાઙ્ગં  ચદ્રશેખરમ્ ।
જનયામાસ પુરુષં મહાકાલી સિતાં સ્ત્રિયમ્॥ ૨૦॥
સ રુદ્રઃ શઙ્કરઃ સ્થાણુઃ કપર્દી ચ ત્રિલોચનઃ ।
ત્રયીવિદ્યાકામધેનુઃ સા સ્ત્રી ભાષાસ્વરાક્ષરા॥ ૨૧॥

સરસ્વતી સ્ત્રિયં ગૌરીં  કૃષ્ણં ચ પુરુષં નૃપ ।
જનયામાસ નામાનિ તયોરપિ વદામિ તે॥ ૨૨॥
વિષ્ણુઃ કૃષ્ણો હૃષીકેશો વાસુદેવો જનાર્દનઃ ।
ઉમા ગૌરી સતી ચણ્ડી સુન્દરી સુભગા શુભા॥ ૨૩॥
એવં યુવતયઃ સદ્યઃ પુરુષત્વં પ્રપેદિરે ।
ચક્ષુષ્મન્તો નુ પશ્યન્તિ નેતરે તદ્વિદો જનાઃ॥ ૨૪॥
બ્રહ્મણે પ્રદદૌ પત્નીં  મહાલક્ષ્મીર્નૃપ ત્રયીમ્ ।
રુદ્રાય ગૌરીં  વરદાં વાસુદેવાય ચ શ્રિયમ્॥ ૨૫॥
સ્વરયા સહ સમ્ભૂય વિરઞ્ચોઽણ્ડમજીજનત્ ।
બિભેદ ભગવાન્ રુદ્રસ્તદ્ગૌર્યા સહ વીર્યવાન્॥ ૨૬॥
અણ્ડમધ્યે પ્રધાનાદિ કાર્યજાતમભૂન્નૃપ ।
મહાભૂતાત્મકં સર્વં જગત્સ્થાવરજઙ્ગમમ્ ॥ ૨૭॥
પુપોષ પાલયામાસ તલ્લક્ષ્મ્યા સહ કેશવઃ ।
મહાલક્ષ્મીરેવમજા રાજન્ સર્વેશ્વરેશ્વરી॥ ૨૮॥
નિરાકારા ચ સાકારા સૈવ નાનાભિધાનભૃત્ ।
નામાતરૈર્નિરૂપ્યૈષા   નામ્ના નાન્યેન કેનચિત્॥ ૨૯॥
ઇતિ શ્રીમાર્કણ્ડેયપુરાણે સાવર્ણિકે   મન્વન્તરે દેવીમાહાત્મ્યે
પ્રાધાનિકરહસ્યં સમ્પૂર્ણમ્॥ અધ્યાય ૧૪

